
ᑖᒃᑯᐊ ᐅᖃᐅᓯᕆᔭᐅᓚᐅᔪᑦ ᓀᓪᓕᑎᕐᓯᒪᔫᑎᓪᓗᒋᑦ ᑐᑭᓯᑎᑦᓯᒍᑎᐅᔪᑦ ᐅᖃᐅᓯᕆᔭᐅᓚᐅᔪᓂᒃ ᐃᓄᓐᓄᑦ ᓄᓇᕕᒻᒥᐅᓄᑦ ᓄᓇᖃᕐᑐᓄᑦ 

ᒪᓐᑐᕆᐊᓪᒥ ᑏᓯᒻᐱᕆ 3, 2013-ᖑᑎᓪᓗᒍ. ᓅᕕᒻᐱᕆ 25-ᒥ 26-ᒥᓗ ᑐᑭᓯᑎᑦᓯᓂᖃᓚᐅᔪᒻᒥᔪᑦ ᐱᓇᓱᐊᕐᑐᓂᒃ ᐊᑕᐅᓯᐅᓈᕐᑎᑐᓂᓪᓗ. 
 

ᑭᓇᐅᓂᕗᑦ 

ᐃᓄᑦᑎᑐᑦ ᐅᖃᐅᓯᖅ ᓴᐳᒻᒥᔭᐅᒋᐊᖃᕐᑐᖅ ᐊᑐᕐᑕᐅᓗᓂᓗ 

ᑭᓇᐅᓂᑦᑎᓂᓪᓗ ᐱᒻᒪᕆᐅᑎᑦᓯᓂᖅ ᑲᑎᒪᓂᐊᕈᓯᑦᑎᓂ 2013-ᒥ 

ᐅᖃᕈᑎᐅᓚᐅᔪᑦ. ᑌᒣᒐᓗᐊᕐᑎᓗᒍ ᐊᒥᓱᑦ ᐃᓄᐃᑦ ᑭᓇᐅᓂᖕᓐᓂᒃ 

ᓴᕐᕿᔮᕐᑎᓯᒍᑎᑦᓭᑦ ᓂᐱᓕᐅᕐᓯᒪᔪᓪᓗ ᕿᑲᑐᐃᓐᓇᑐᑦ ᐊᕙᑕᒃᑯᓂ 

ᑮᓇᐅᔭᖃᖕᖏᒪᑦ ᐱᓇᓱᑦᑎᓯᒍᑎᑦᓴᓂᒃ ᖃᐅᔨᒪᐅᓯᑦᑎᓂᒃ 

ᑐᓂᐅᕐᙯᒍᑎᒋᒍᓐᓇᕋᔭᕐᑕᑎᓐᓂᒃ. 

ᐱᒻᒪᕆᐅᑎᑕᐅᓕᐅᒥᒋᐊᖃᕐᑐᑦ ᐃᓄᐃᑦ ᐃᓗᕐᖁᓯᖓᓂᒃ, 

ᐅᖃᐅᓯᖓᓂᒃ ᑭᓇᐅᓂᖏᓐᓂᓗ ᓴᐳᒻᒥᒐᓱᐊᕐᐸᑐᑦ. 

ᐃᓅᓯᕗᑦ ᓱᑲᑦᑐᒪᕆᒻᒥᒃ ᐊᓯᑦᔨᓯᒪᒻᒪᑦ ᐊᒥᓱᓄᑦ ᓱᕐᖃᑕᐅᓯᒪᑦᓱᓂ 

ᑕᒪᒃᑯᐊᓕᒫᓪᓗ ᐊᓪᓚᖑᕐᑎᑕᐅᓯᒪᒐᑎᒃ. ᖃᐅᔨᓴᕐᑕᐅᒋᐊᖃᕐᑐᖅ ᓱᒧᑦ 

ᓱᓇᓄᓪᓗ ᐃᓄᐃᑦ ᐃᓅᓯᖓᓂ ᓄᓇᕕᒻᒥ ᐊᓯᑦᔨᓯᒪᒻᒪᖔᑦ. ᑕᒪᓐᓇ 

ᐱᐅᓂᕐᓴᒧᑦ ᐃᓅᓯᑦᑎᓂ ᓵᑉᐸᓕᐊᒍᑎᒋᒍᓐᓇᕋᑦᑎᒍ. 

ᖃᓅᖅ ᓴᐳᒻᒥᒍᓐᓇᕿᑕ ᐃᓄᓐᓂᒃ ᒪᓐᑐᕆᐊᓪᒥᐅᓂᒃ, ᑯᐯᒻᒥᐅᓂᒃ 

ᐊᓯᖏᓐᓂᓗ ᓄᓇᖃᕐᑐᓂᒃ ᑲᓇᑕᒥ ? ᐱᑦᔪᑎᖃᕐᓱᑎᒃ ᓄᓇᓯᒪᒻᒪᑕ 

(ᐸᕐᓇᓀᕐᑕᐅᓯᒪᔪᑦ, ᐋᓐᓂᐊᕕᒻᒦᑐᑦ, ᐃᓕᓐᓂᐊᑐᑦ, ᐱᓇᓱᑦᑐᑦ, 

ᐊᓯᖏᓪᓗ). ᐃᓗᕐᖁᓯᑦᑎᒍᑦ ᐅᖄᒍᑦᑕ, ᐃᓄᐃᑦ ᖃᓪᓗᓈᓂᒥᐅᑦ 

ᐊᑦᔨᒌᖑᒍᑎᖃᕐᑐᑦ: ᓱᖏᐅᑎᒐᓱᐊᕐᓂᒥᒃ ᐃᓄᐃᑦ 

ᓄᓇᖓᓐᓂᒥᐅᖑᒍᓐᓀᓂᕐᒧᑦ. 

ᐅᖄᒍᑎᖃᕆᐊᖃᕐᑐᒍᑦ ᐃᓄᓐᓂᒃ ᑕᒪᓂᕐᐃᔪᓂᒃ: ᐃᓪᓗᐃᓂᐊᕐᓂᖅ, 

ᓇᒻᒥᓂᖅ ᐱᓀᓗᑌᑦ, ᐅᐃᕆᒪᓂᕐᓘᑏᑦ. ᑖᒃᑯᐊ ᐃᑲᔪᕐᑎᓴᖃᕆᐊᓖᑦ. 

ᓄᓇᕕᒻᒥᐅᑦ ᐃᓄᐃᑦ ᑐᑭᓯᒪᒋᐊᓖᑦ ᑕᒫᓂ ᓄᓇᓯᒪᑐᐊᕋᒥᒃ 

ᐊᑭᓕᕐᑐᐃᒋᐊᖃᓲᖑᒻᒪᑕ ᐋᓐᓂᐊᓯᐅᕐᑕᐅᒍᑎᓂᒃ, ᐃᓕᓐᓂᐊᕈᑎᓂᒃ 

ᐱᖕᖑᐊᕈᑎᓂᒃ ᐱᐅᓕᓂᐊᒐᖏᓐᓂᓗ ᕿᑐᕐᖓᒥᑕ ᐱᖕᖑᐊᓕᕋᒥᒃ. 

ᐃᓄᑐᖃᐅᓕᕈᒪ, ᓂᕆᐅᑉᐳᖓ ᓄᓇᕕᒻᒧ ᐅᑎᕋᔭᕐᓂᒥᒃ ᐃᓄᑐᙯᓪᓗ 

ᐊᓂᕐᕋᖓᓂᒥᐅᖑᓗᖓ ᐃᓄᐃᑦ ᐃᓗᕐᖁᓯᖓᑎᒍᑦ 

ᓱᖃᑦᓯᒍᑎᖃᕐᓗᖓ. 

ᐋᓐᓂᐊᓯᐅᕐᓂᓕᕆᔩᑦ ᐃᑉᐱᒍᓱᓕᐅᒥᒋᐊᖃᕐᑐᑦ ᐱᒍᓐᓇᐅᑎᒋᔭᐅᔪᓂᒃ 

ᕿᑐᕐᖏᐅᕈᓐᓇᓂᕐᒥᓗ. ᐃᓪᓗᐃᓂᐊᕐᓂᖅ 

ᐱᐅᖕᖏᓕᕐᐸᓕᐊᑐᐃᓐᓇᓚᖓᒻᒪᑦ ᕿᑐᕐᖏᐅᑐᑦ 

ᐊᒥᓱᖕᖑᐸᓪᓕᐊᑎᓪᓗᒋᑦ. ᐊᕐᓀᑦ ᐱᐊᕃᓪᓗ 

ᐱᔭᕐᓃᓕᐅᖏᓐᓇᓚᖓᔪᑦ ᐊᔪᕐᓴᓗᑎᒃ, ᐋᓐᓂᐊᓯᐅᕐᑕᐅᓯᐊᕋᑎᒃ, 

ᐃᓕᓐᓂᐊᓯᒪᑦᓯᐊᖏᓪᓗᑎᒃ, ᐱᓗᑲᑦᑕᐅᓗᑎᒃ ᑲᒪᒃᑭᓗᑦᑕᐅᓗᑎᒃ. 

ᓄᓇᕕᒻᒧᑦ ᐅᑎᕈᒪᒐᓗᐊᕈᑦᑕ ᐱᒋᐊᓪᓚᕕᖃᖕᖏᑐᒍᑦ 

ᐃᓪᓗᓴᖃᖕᖏᖕᒪᑦ. ᕿᒫᒪᑐᐃᓐᓇᑐᕐᑎᑐᑦ 

ᐱᐅᓯᖃᕐᑎᑕᐅᒋᐊᖃᖕᖏᑐᒍᑦ. 

ᐊᑑᑎᖃᑦᑕᓯᒪᔪᑎᒍᑦ ᐱᓇᓱᐊᕈᓯᕐᓂ ᐱᖓᓱᓂ ᐃᓕᓐᓂᐊᑏᑦ 

ᐊᑐᐃᓐᓇᕈᕐᑎᑕᐅᖃᑦᑕᓯᒪᔪᑦ ᐳᕐᑐᓂᕐᓴᒋᐊᓪᓚᒥᒃ ᐃᓕᓐᓂᐊᓂᕐᒧᑦ. 

ᒫᓐᓇ ᑲᖏᕐᓱᔪᐊᓕᐊᕐᑎᑕᐅᓲᖑᓕᕐᑐᑦ ᐳᕐᑐᓂᕐᓴᒥ 6-ᒥ 

ᐃᓕᓐᓂᐊᑎᑕᐅᑦᓱᑎᒃ. ᐳᕐᑐᓂᕐᓴᒋᐊᓪᓚᒧᑦ ᐊᑐᐃᓐᓴᕈᕐᑎᓂᖅ 

ᐅᑎᕐᑎᑕᐅᒋᐊᖃᕐᑐᖅ. 

ᐊᒥᓱᑦ ᐊᐅᓚᑦᓯᔩᑦ ᐃᓂᖏᑦ ᐃᓄᐃᑦ ᐱᓇᓱᐊᕐᕕᖏᓐᓂ 

ᐃᓕᓐᓂᐊᓯᒪᒋᐊᖃᕐᓂᕃᒻᒪᑕ, ᐃᓄᑐᐃᓐᓇᐅᖏᑦᑐᓄᑦ 

ᐱᓇᓱᒐᕆᔭᐅᔪᑦ. ᐃᓕᓐᓂᐊᑏᑦ ᐃᑭᑦᑐᑦ ᐃᓕᓐᓂᐊᖃᑦᑕᑐᑦ. 

ᐃᓕᓐᓂᐊᓂᕋᒍᑦ ᓴᐱᓕᕐᓯᒪᒻᒥᔪᖓ ᓄᑭᑖᓕᐅᒥᓇᖓ. ᐃᓚᒃᑲᓂᒃ 

ᕿᒣᒋᐊᖃᕐᓂᕋ ᐱᑦᔪᑎᓪᓚᕆᐅᓯᒪᔪᖅ. ᓄᓇᕕᒻᒥ ᐳᕐᑐᓂᕐᓴᒋᐊᓪᓚᒥ 

ᐃᓕᓐᓂᐊᕕᑦᑖᕆᐊᖃᕐᖁᒍᑦ. 



ᐸᕐᓇᓯᒪᐅᑎᒃ - ᒪᓐᑐᕆᐊᓪ - ᐅᖃᐅᓯᕆᔭᐅᓚᐅᔪᑦ  ᒪᑉᐱᒐᖅ 2 

 

 

 

ᐃᓄᐃᑦ ᓄᑭᑖᓕᐅᒥᒐᔭᕐᑐᑦ ᐃᓕᓐᓂᐊᑎᑦᓯᒍᑎᖃᕈᑦᑕ ᓄᓇᕗᑦ 

ᓯᕗᓂᑦᓴᕗᑦ ᐃᓕᓐᓂᐊᑎᑦᓯᒍᑎᖏᑦᑕ ᐊᑦᔨᖏᓐᓂᒃ. 

ᐃᓕᓐᓂᐊᓂᖅ ᐱᒋᐅᕐᓴᔭᐅᓂᕐᓗ ᐱᒍᓐᓇᓯᒍᑎᓪᓚᕆᐅᔫᒃ. ᓇᒻᒥᓂᖅ 

ᒪᑭᑕᒍᓇᓂᕐᒧᑦ ᑐᕌᕋᒥᒃ. 

ᓄᓇᕕᒻᒥ ᑯᐊᐸᒃᑯᑦ ᐱᓇᓱᑦᑎᖁᑎᖃᕐᓂᐸᐅᔪᑦ. ᑯᐊᐸᒃᑯᑦ 

ᐱᕈᕐᐸᓕᐊᓂᖓ ᐱᓇᓱᖓᕐᑖᓂᕐᒧᑦ ᐱᒻᒪᕆᐅᔪᖅ. ᓄᑖᑦ 

ᐱᓇᓱᐊᕐᑕᐅᓯᖃᑦᑕᑎᓪᓗᒋᑦ ᐃᓄᐃᑦ ᐱᓇᓱᒐᑦᓴᑖᕐᓂᓴᐅᒍᓐᓇᑐᑦ. 

ᐱᒋᐅᕐᓴᑎᑦᓯᓂᖅ ᑯᐊᐸᓄᑦ ᐱᒻᒪᕆᐅᑎᑕᐅᖏᓐᓇᓕᒫᕐᑐᖅ. 

ᐃᑲᔪᕐᑕᐅᒍᑏᑦ ᐊᔪᕐᓴᓗᐊᕐᑐᓄᑦ ᑐᕌᖓᒋᐊᖃᕐᓯᒪᔪᑦ. ᑭᓯᐊᓂ 

ᐊᔪᕐᓴᖏᑦᑐᒐᓭᑦ ᑖᒃᑯᓂᖓ ᐱᕙᓪᓕᖁᑎᑖᖃᑦᑕᑐᑦ. 

ᑲᖏᕐᓱᔪᐊᒥ ᑮᓇᐅᔦᑦ ᐃᓄᓐᓅᔭᕐᑐᑦ ᓄᓇᓕᒻᒧᓗ 

ᐋᕐᕿᖓᑎᑕᐅᑦᓯᐊᕋᓱᐊᕐᑐᑦ. ᐊᒥᓱᑦ ᑭᓇᐅᔭᕐᑖᒥᓄᑦ ᐃᓪᓗᓂᒃ 

ᐊᑦᑕᑐᕈᑎᒥᓂᒃ ᐊᑭᓕᑦᓭᓯᒪᔪᑦ, ᐱᐅᓕᓂᐊᒐᕐᑖᓱᑎᒃ ᒫᙯᓯᐅᑎᑖᕐᓱᑎᒃ 

ᐱᒍᓐᓇᕋᔭᕐᓯᒪᖕᖏᑕᒥᓂᒃ. 

ᓄᓇᕕᒻᒥ ᑮᓇᐅᔭᒃᑯᕕᖃᕐᓂᖅ ᓄᓇᓕᓕᒫᓄᑦ ᐊᑑᑎᔭᐅᔪᖅ. ᑭᓯᐊᓂ 

ᐃᑲᔪᕐᑕᐅᒋᐊᖃᕐᑐᖅ ᐱᓇᓱᐊᕐᕕᐅᔪᓄᑦ ᑲᔪᓯᓂᐊᕈᓂ ᓄᓇᕕᒻᒥᓗ 

ᒪᑭᑕᒍᓐᓇᓯᐊᕐᓂᐊᕈᓂ. 

ᓄᓇᓕᓐᓂ ᐅᓄᒋᐊᑦᑐᓂ ᐃᓄᖃᖕᖏᑐᓂ ᐱᓇᓱᒐᕐᒥᒃ ᓄᐃᔪᖃᑐᐊᕐᒪᑦ 

ᐃᑲᔪᕐᓯᒪᕆᖃᑦᑕᑐᖅ. ᐱᓇᓱᒍᓐᓀᓗᑎᓪᓗ ᑮᓇᐅᑦᔭᓴᕈᓐᓇᓯᒍᓐᓇᓱᑎᒃ 

ᑭᖑᓂᖓᒍᑦ. 

ᓄᓇᕗᑦ 

ᐃᓱᒪᖕᖑᐊᓇᕐᑐᖅ ᓯᕗᓂᕐᒥ ᐅᔭᕋᓐᓂᐊᓂᐅᒐᔭᕐᑐᖅ ᓄᓇᕕᒻᒥ 

ᖃᓄᓪᓗᐊᑎᒋᒃ ᐱᒍᓐᓇᕕᖃᕐᕕᐅᒐᔭᕐᒪᖔᑦ ᓇᒻᒥᓂᖅ ᑲᕙᒪᑖᕈᑦᑕ. 

ᐃᒪᒃᑯᑦ ᐅᒥᐊᕐᔪᐊᑎᒍᑦ ᐄᒐᕐᕕᒪᕆᓐᓂ ᓴᓇᓂᐅᒐᔭᕐᑐᖅ ᐃᓄᓐᓄᑦ 

ᖃᐅᔨᒪᑎᑦᓯᒍᑎᐅᑦᓯᐊᕆᐊᓕᒃ ᐊᖏᔪᒻᒪᕆᒻᒥᒃ ᓱᕐᕃᓂᖃᕋᔭᕐᒪᑦ. 

ᑕᒪᓐᓇᓗ ᐊᑑᑎᒋᐊᖃᕐᓱᓂ ᓱᓇᓂᓪᓘᓃᑦ ᓴᓇᔪᖃᕆᐊᓚᐅᕐᑎᓇᒍ. 

ᓄᓇᕕᒻᒥ ᒪᓕᒐᖃᕆᐊᖃᕐᑐᖅ ᐱᑦᓴᖑᕈᓐᓇᑐᓂᒃ ᐱᓇᓱᐊᕈᒪᔪᑦ 

ᑲᔪᓯᒋᐊᓪᓚᕕᖃᕐᓂᐊᑎᓐᓇᒋᑦ ᐊᕙᑎᐅᑉ ᓱᕐᕋᑕᐅᒐᔭᕐᓂᖓ 

ᕿᒥᕐᕈᔭᐅᒻᒣᑑᑎᓪᓗᒍ. 

ᓯᕗᓂᑦᓴᓕᐊᕆᒍᒪᔭᕗᑦ 

ᐱᕈᕐᐸᓕᐊᑎᑦᓯᓂᕐᒧᑦ 

ᐃᓚᒌᓴᒃᑯᑦ ᖃᓄᐃᓕᖓᓂᖓᒍᑦ, ᐸᕐᓇᓯᒪᐅᑎᒃ ᐃᓚᐅᑎᑦᓯᒋᐊᖃᕐᑐᖅ 

ᐃᒻᒥᒎᕐᑐᒥᒃ ᓄᑭᑖᕐᑎᓯᒍᑎᐅᓂᐊᕐᑐᒥᒃ ᓄᓇᕕᒻᒥᐅᓂᒃ: 

ᑮᓇᐅᔭᒃᑯᕕᑦᑖᓗᓂ ᓄᓇᕕᒻᒥᐅᓄᑦ ᓇᒻᒥᓂᕆᔭᐅᔪᒥᒃ. 

ᐱᓇᓱᐊᖃᑎᒌᒋᐊᖃᕐᐳᒍᑦ ᓄᓇᕕᒻᒥᐅᑦ ᐱᒍᑦᔭᐅᒍᑎᓕᒫᓂᒃ 

ᐱᒍᑦᔭᐅᒍᑎᖃᖁᓪᓗᒋᑦ ᑮᓇᐅᔭᑎᒍᓪᓗ ᓄᑭᑖᕐᓗᑎᒃ 

ᐃᒻᒥᓂᕿᒍᓐᓇᓯᐊᕐᓂᓴᐅᒐᔭᕋᑦᑕ ᐱᕈᕐᐸᓕᐊᑎᑦᓯᒍᓐᓇᓗᑕᓗ. 

ᑯᐯᑉ ᑲᕙᒪᖓᑕ ᐸᕐᓇᓯᒪᐅᑎᖏᑦ ᑕᕐᕋᒥᐅᓄᑦ ᐃᑲᔪᕈᑎᐅᒐᓱᐊᕐᑐᑦ 

ᑕᕐᕋᒥᐅᓂᒃ, ᑖᒃᑯᐊ ᓄᑭᑖᕐᑎᓯᒍᑎᐅᒋᐊᖃᕐᓂᐊᑐᑦ 

ᐱᒍᓐᓇᓯᑎᑦᓯᒍᑎᐅᓗᑎᓪᓗ ᐃᓄᑐᐃᓐᓇᓂᒃ ᓄᓇᓕᒻᒥᓂ 

ᐃᓅᓯᕐᒥᓂᓪᓗ ᐊᐅᓚᑦᓯᒍᓐᓇᓯᓗᑎᒃ. ᑌᒣᑉᐸᑦ ᐃᓄᐃᑦ 

ᐱᕙᓪᓕᑕᐅᓪᓚᕆᒐᔭᕐᑐᑦ ᐃᓅᓯᕐᒥᓂᓪᓗ ᓄᓇᒥᓂᒃ 

ᐊᐱᕈᕐᐸᓕᐊᑎᑦᓯᒍᓐᓇᓯᓗᑎᒃ. 

 

ᐸᕐᓇᓯᒪᐅᑎᒃ ᑲᑎᒪᓂᐊᕈᓰᑦ ᐊᑑᑎᓚᐅᔪᑦ 2013-ᒥ ᓄᐃᑦᓯᒍᑎᐅᔪᑦ ᑐᑭᓯᒪᖃᑎᒌᓐᓂᒥᒃ ᓄᓇᓕᓕᒫᑎᒍᑦ ᐱᕈᕐᐸᓕᐊᑎᑕᐅᒍᒪᔪᓂᒃ ᐃᓄᐃᑦ 

ᐃᓗᕐᖁᓯᖓᒍᑦ, ᑭᓇᐅᓂᖓᒍᑦ, ᐅᖃᖃᐅᓯᖓᒍᑦ ᐱᕐᖁᓯᑐᖃᖏᑎᒍᓪᓗ ᓴᐳᒻᒥᓗᒋᓪᓗ ᐅᓪᓗᒥ ᓯᕗᓂᕐᒥᓗ ᐱᕙᓪᓕᑎᓪᓗᒋᑦ. 

ᑐᑭᓯᒋᐊᓪᓚᒍᒪᒍᕕᑦ ᑕᑯᒋᐊᕐᓗᒍ: www.parnasimautik.com. 

http://www.parnasimautik.com/

